
ABSTRAK  

Penyelidikan ini bertujuan untuk mengkaji secara mendalam dan terperinci tentang 
eksplorasi seni sebagai terapi bagi pelukis catan di Malaysia. Fokus kajian adalah 
meneroka perkembangan proses seni sebagai terapi terhadap amalan serta 
kepentingannya kepada pelukis-pelukis dalam pembangunan seni catan kontemporari 
Malaysia. Kajian ini melibatkan analisis seni sebagai terapi ke atas 10 orang pelukis 
catan kontemporari Malaysia melalui penyelidikan kualitatif dengan pendekatan kajian 
kes intrinsik. Penjelasan kerangka teori adalah berpandukan pada aspek formalistik seni 
yang dilihat tepat bagi menjawab persoalan dan objektif dalam kajian ini. Pemetaan 
kerangka konsep yang digunakan dalam penyelidikan mendasari tentang imej dan tema 
karya, teknik dan proses penghasilan karya serta luahan rasa yang mewujudkan unsur 
terapi terhadap diri pelukis. Kaedah pengumpulan data menerusi temu bual semi 
berstruktur, visual rakaman, pemerhatian pelukis dan karya seni serta dokumentasi 
digunakan bagi memperjelaskan unsur seni sebagai terapi pelukis yang berlaku secara 
menyeluruh dalam proses penghasilan karya. Soalan temu bual semi berstruktur yang 
digunakan juga telah disahkan oleh dua orang pakar yang berkaitan dengan bidang. 
Analisis data melalui pendekatan naratif juga digunakan bagi menghuraikan 
penceritaan dan pengalaman pelukis berdasarkan temu bual semi berstruktur yang 
dibuat. Dapatan kajian menunjukkan seni sebagai terapi hadir dalam bentuk 
kepelbagaian dan dipengaruhi dengan faktor demografi, pengalaman, persekitaran, 
pengamatan, pemerhatian, keselesaan serta kehendak pelukis yang seterusnya 
diluahkan dalam aspek formalisitik menerusi karya seni. Kesimpulannya, seni dilihat 
berperanan sebagai elemen terapeutik yang mampu merawat emosi pelukis sama ada 
dalam keadaan sedar atau bawah sedar. Seni juga boleh diaplikasikan kepada individu 
lain yang bukan dalam kalangan pelukis sebagai terapi bagi merawat emosi, merawat 
trauma, membina makna kehidupan, menyelesaikan masalah, mencapai wawasan dan 
meningkatkan kesejahteraan kehidupan seharian. 

ART EXPLORATION AS THERAPY FOR PAINTERS IN MALAYSIA 

ABSTRACT  

This research aims to study in depth and detail about art exploration as therapy for 
painters in Malaysia. The focus of the study is to explore the expansion of the art 
process as a therapy for the practice and its importance to painters in the development 
of Malaysian contemporary artwork. This study involves the analysis of art as a therapy 
on 10 Malaysian contemporary painters through qualitative research with an intrinsic 
case study approach. The explanation of the theoretical framework is guided by the 
formalistic aspects of art that is seen as appropriate in answering the questions and 
objectives in this study. The conceptual framework mapping used in the research 
underlies the image and theme of the work, the techniques and processes of producing 
the work as well as expression that creates an element of therapy for the artist himself. 
Data collection methods through semi-structured interviews, visual recordings, 
observations of artists and their work of art as well as documentation used to explain 
that elements of art as a therapy for artists that occur as a whole in the process of 
producing works. The semi-structured interview questions used were also validated by 
two experts related to the field. Data analysis through a narrative approach was also 
used to describe the artist's story and experiences based on the semi-structured 
interviews conducted. The findings of the study show that art as a therapy is present in 
various forms and influenced by demographic factors, experience, environment, 
observation, monitoring, comfort and the desire of the artist which is then expressed in 
formalistic aspects through artwork. In conclusion, art is seen to play a role as a 
therapeutic element capable of treating the artist’s emotions either in the conscious or 
subconscious state. Art can also be applied to other individuals who are not painters as 
a therapy to treat emotions, trauma, build meaning in life, solve problems, achieve goals 
and improve the well-being of daily life. 

BAB 1  
 
 
 
 

PENGENALAN 

1.1 Pendahuluan 

Seni adalah sesuatu yang merangsang pemikiran, emosi, kepercayaan, atau idea 

individu melalui pancaindera (Farokhi, 2011). Seni juga merupakan ungkapan atau 

aplikasi kemahiran kreatif dan idea manusia berbentuk imaginasi sebagai nilai 

keunggulan serta kekuatan emosi mereka (Cavazos, 2012; Farokhi, 2011; Mohd Johari, 

2008). Ia merangkumi pelbagai jenis aktiviti manusia seperti muzik, sastera, filem, 

fotografi, arca, dan lukisan (Farokhi, 2011; Mohd Johari, 2008). Makna seni diterokai 

dalam cabang falsafah yang dikenali sebagai estetika kerana ia berkaitan dengan 

hubungan sejarah dan psikologi generasi manusia (Farokhi, 2011).  

Selain itu, seni juga ditakrifkan sebagai penggunaan kemahiran dan imaginasi 

dalam penciptaan objek estetik, persekitaran, atau pengalaman yang boleh dikongsi 

dengan individu lain (De Botton & Armstrong, 2017; Farokhi, 2011; Mohd Johari, 

2008). Lukisan yang kekal dari gua semasa zaman Paleolitik secara beransur-ansur 

memproses evolusi pertumbuhan mental manusia dan ianya dapat dilihat berdasarkan 

hasil yang terdapat pada lukisan yang dihasilkan contohnya aktiviti manusia sedang 

memburu, menghadapi bencana alam dan membina tempat perlindungan (Ghazvini, 

Khajehpour, Rahmani, & Memari, 2010). Kebanyakan ahli psikologi percaya bahawa 

tidak ada analisis seperti gambar dan lukisan yang dapat memberi tafsiran sepenuhnya 

berkaitan perbezaan pemikiran dan ciri mental manusia (Ghazvini et al., 2010).  

Secara umumnya semua karya seni termasuk lukisan penuh dengan mesej, 

alegori dan imaginasi artistik bagi memenuhi keinginan pelukis (Ghazvini et al., 2010). 

Setiap aliran dalam seni lukis mempunyai kaedah dan teknik yang didefinasikan 

sebagai apresiasi seni (Mohd Johari, 2008). Apresiasi seni mempunyai dua komponen 

utama iaitu aspek formal dalam seni lukis dan elemen seni lukis. Aspek formal ini 

merangkumi subjek, imej, bentuk, isi dan makna (Mohd Johari, 2008). Tema dan subjek 

merupakan antara komponen utama yang harus ditumpukan. Kedua ialah bentuk karya 

yang dihasilkan sebagai contoh karya dua dimensi atau tiga dimensi sama ada dalam 

aliran abstrak, konseptual, representasi dan sebagainya. Seterusnya, aspek isi, mesej 

dan makna yang menjawab persoalan oleh pelukis dalam penghasilan karya. Aliran 

dalam bentuk karya yang dihasilkan menjelaskan isi yang didorong oleh pemikiran, 

ilham, ideologi, falsafah dan budaya yang mempengaruhi seseorang pelukis itu apabila 

berkarya.  

Komponen seterusnya ialah asas seni lukis dan seni reka yang merangkumi dua 

aspek iaitu elemen dan prinsip rekaan (Gatto, Porter, & Selleck, 2011). Elemen seni 

lukis terdiri daripada garisan, bentuk, rupa, ton, jalinan dan warna (Gatto et al., 2011).  

Prinsip rekaan pula meliputi harmoni, kontra, keseimbangan, gerakan, dan penegasan 

(Gatto et al., 2011). Aspek penting lain ialah atribusi yang memfokuskan persoalan 

kepada pelukis, gaya, zaman dan kefahamannya melalui aliran di sebalik karya yang 

dihasilkan (Schapiro, 1953). Teori seni sentiasa berkembang dan berubah mengikut 

peredaran zaman dari segi kemajuan pemikiran, teknik, ideologi, dan budaya. Pada 

pertengahan abad yang ke- 20, terdapat dua pendekatan terapeutik yang digunakan 

sebagai kaedah rawatan mental dan emosi iaitu terapi seni (art therapy) dan seni sebagai 

terapi (art as therapy).   

1.2 Latar Belakang Kajian 

Terapi seni merupakan proses kreatif yang menterjemahkan pemikiran dan perasaan 

dengan menggunakan seni sebagai medium untuk berkomunikasi (Bowdler, 1998; 

Farokhi, 2011; Gussak, 2007; Malchiodi, 2003; Rubin, 2001; Uwajeh & Iyendo Jr., 

2016). Ia adalah alat fleksibel yang dapat membantu individu dari aspek membina 

makna kehidupan, mencapai wawasan, bantuan emosi, merawat trauma, menyelesaikan 

masalah serta meningkatkan kesejahteraan kehidupan seharian (Malchiodi, 2003). 

Terapi seni telah banyak diperkenalkan kini untuk membantu individu yang terdiri 

daripada kanak-kanak dan orang dewasa di organisasi seperti penjara, hospital, sekolah 

dan sebagainya (Akila & Nandagopal, 2015; Malchiodi, 2003; Nguyen, 2015; Pratt, 

2003).  

Terapi seni boleh diaplikasikan dalam bentuk pendekatan seni visual seperti 

lukisan, fotografi, kolaj, arca, muzik, sosiodrama, naratif dan kesusasteraan (Kaldy, 

2013; Pratt, 2004; Ross et al., 2008). Secara umumnya, semua pendekatan terapi seni 

yang digunakan adalah untuk merawat, mengurangkan ketegangan dan tekanan emosi 

(Chen et al., 2014; Hocoy, 2005; Wells, Seabrook, Stolee, Borrie, & Knoefel, 2003). 

Terapi seni melalui lukisan dilihat berjaya sebagai medium untuk menyatakan masalah 

dengan cara yang selamat dan selesa oleh mereka yang menghasilkannya (Miller & 

Veltkamp, 1989). Selain itu, lukisan juga mempunyai potensi untuk memberikan 

maklumat yang berguna dalam menilai personaliti seseorang berdasarkan karya yang 

dihasilkan (Goodenough, 1926), contohnya lukisan berbentuk projektif yang 

memaparkan tentang interaksi terhadap kehidupan seharian (Koppitz, 1968). 

Matlamat utama terapi seni adalah untuk merawat dan pakar terapi perlu 

menyelami setiap latar pesakit yang ingin dirawati dan seni adalah mediumnya (Rubin, 

2010). Terdapat dua pendekatan seni sebagai medium terapi iaitu pertama, seni sebagai 

terapi (art as therapy) dan kedua, terapi seni (art therapy) (Nguyen, 2015). Seni sebagai 

terapi ialah pendekatan proses kreatif yang dihasilkan sebagai medium penyembuhan 

tanpa melibatkan ahli terapi (Junge & Asawa, 1994; Nguyen, 2015; Wadeson, 2010). 

Terapi seni atau psikoterapi artistik pula memerlukan perhatian dari pakar terapi dalam 

penerokaan terhadap emosi klien melalui simbol dan makna yang terdapat dalam 

lukisan yang dihasilkan (Dalley, 2008; Rubin, 1999). Klien diberi kebebasan untuk 

berkarya tanpa mengambil kira unsur estetik yang terdapat pada karya tersebut (Simon, 

1997).  

Persamaan ketara antara kedua kaedah ini ialah, seni digunakan sebagai 

medium untuk ketenangan dan pemulihan seperti contoh yang terdapat pada Rajah 1.1. 

Perbezaan ketara pula ialah terapi seni digunakan sebagai medium untuk pemulihan 

yang melibatkan pakar terapi dan klien, manakala seni sebagai terapi pula adalah 

terapeutik semulajadi yang terhasil melalui penghasilan karya seni tanpa melibatkan 

sebarang bantuan dari pakar terapi. Rajah 1.2 dan Rajah 1.3 menunjukkan perbezaan 

antara terapi seni dan seni sebagai terapi. 

Rajah 1.1. Persamaan dan Perbezaan yang Terdapat Dalam Komponen Terapi Seni 
(Art Therapy). Sumber: Malchiodi dan Crenshaw (2015). 

 
Rajah 1.2. Seorang pakar Terapi Seni Sedang Merawat Kanak-Kanak Dengan 
Menggunakan Kaedah Terapi Seni (Art Therapy) Sebagai Rawatan. Sumber: Bronson 
Children’s Hospital. 

Rajah 1.3. Seorang Pelukis Bernama Hill yang Menghidapi Penyakit Paru-Paru 
(Tuberculosis) Merawat Dirinya Sendiri dengan Menghasilkan Karya (Art As Therapy). 
Sumber: Chris Ware/Keystone Features/ Hulton Archive. 

Seterusnya, pakar terapi terdahulu seperti Jung (1875-1961) dan Kramer (1916-

2014) berpendapat bahawa seni sebagai terapi mampu mewujudkan kepuasan diri dan 

kenikmatan terapeutik yang bermaksud ketenteraman secara semulajadi, manakala 

pakar berikutnya seperti Gussak dan Rubin percaya bahawa hubungan antara ahli terapi 

dan pesakit mampu mewujudkan elemen penyembuhan dalam kaedah psikoterapi seni 

(Edwards & David, 2004). Pakar terapi dan pesakit akan berinteraksi ke arah 

memahami konflik dalaman pesakit (Rubin, 2001). Hasil daripada kajian telah 

menunjukkan bahawa terapi seni dan seni sebagai terapi berkesan dalam perkembangan 

kognitif dan pengawalan emosi bagi mengurangkan tingkah laku yang merosakkan 

minda bagi semua peringkat usia (Alders & Levine-Madori, 2010; Dudley, 2004; Evans 

& Dubowski, 2001; Henley, 2001; Klorer, 2000, 2005; Klorer & Robb, 2012; Kornreich 

& Schimmel, 1991; Kramer, 1977; McGregor, 1990; Ponteri, 2001; Smitheman-Brown 

& Church, 1996; Spring, 2001; Tipple, 2003). 

Berdasarkan kajian literatur, kebanyakan kajian lampau lebih berfokus kepada 

terapi seni berbanding seni sebagai terapi. Timbul persoalan, adakah seni sebagai terapi 

terdapat pada diri seseorang pelukis semasa proses menghasilkan karya? Seterusnya, 

timbul juga persoalan, adakah karya yang telah dihasilkan oleh pelukis bertujuan untuk 

memberi kesan terapeutik kepada dirinya? Sehubungan itu, kajian ini akan memberi 

fokus sepenuhnya kepada seni sebagai terapi menerusi karya catan oleh pelukis 

kontemporari di Malaysia terutamanya dari aspek terapi yang merangkumi idea, aliran, 

penggunaan bahan, medium, teknik dan saiz dalam karya yang dihasilkan. Rajah 1.4 

menunjukkan seorang pelukis aliran Abstrak Ekspresionisme iaitu Suzlee Ibrahim 

sedang menghasilkan karyanya. 

 
Rajah 1.4. Seorang Pelukis Terkenal Catan Kontemporari Malaysia Aliran Abstrak 
Ekspresionisme iaitu Suzlee Ibrahim Sedang Menghasilkan Karya. Sumber: Suzlee 
(2019).  

1.3 Pernyataan Masalah 

Terapi seni merupakan bidang pengajian yang agak baru dan berkembang secara 

eksponen dari segi kajian dan penerbitan (Malchiodi, 2003). Negara barat seperti 

Amerika Syarikat dan England, telah mula menggunakan terapi seni sebagai kaedah 

rawatan dalam sektor kesihatan. Penggunaan terapi seni di Malaysia merupakan salah 

satu pendekatan yang baru dalam proses kaunseling hingga menyebabkan kajian 

berkaitan terapi seni ini sangat terhad dan hampir tidak wujud (Juliana & Kundayis, 

2015; Paw, Noriah & Salleh, 2008). Selain itu, pendekatan terapi seni di Malaysia 

dalam proses menolong dan membantu juga masih belum kelihatan secara meluas 

walaupun keperluannya amat dirasai (Mohd Makzan Musa, 2006; Rosliza & Zakaria, 

2015). Namun begitu, sifat seni sebagai terapi mestilah dipertimbangkan (Querol, 

2016). Idea bahawa seni sebagai elemen positif dalam penjagaan kesihatan bukanlah 

perkara baru dan telah diiktiraf oleh pelukis-pelukis dan golongan profesional dalam 

bidang penjagaan kesihatan (Lankston, Cusack, Fremantle, & Isles, 2010). Berdasarkan 

kajian literatur yang dibuat, Hill telah membuktikan melalui pengalaman beliau sendiri 

bahawa seni mampu merawat penyakit seseorang secara mental dan fizikal. Beliau 

menggunakan kaedah penyembuhan terhadap dirinya yang menghidapi penyakit 

tuberkulosis atau penyakit paru-paru dengan menghasilkan karya seni. Sepanjang 

menghidapi penyakit ini, Hill merawat dirinya sehingga sembuh melalui karya seni 

yang dihasilkan. Kaedah yang dilaksanakan ini terbukti berkesan berdasarkan elemen 

terapeutik semulajadi atau seni sebagai terapi yang terhasil sehingga mampu merawat 

dirinya sehingga sembuh.  

Seterusnya, kaedah ini juga dilaksanakan oleh Kramer dan beliau mentakrifkan 

bahawa seni sebagai terapi merupakan elemen terapeutik semulajadi yang terhasil 

semasa seseorang individu menghasilkan karya bagi meluahkan emosi, perasaan dan 

masalah mereka. Terdapat kefahaman lain terhadap istilah seni sebagai terapi dari De 

Botton dan Armstrong (2017). Mereka berpendapat bahawa karya seni yang dihasilkan 

oleh pelukis juga merupakan medium terapeutik yang dapat memberi inspirasi, 

bimbingan, ketenangan dan semangat dalam diri individu yang menghayatinya. 

Berdasarkan dua pendapat ini, dapat dilihat bahawa penggunaan istilah seni sebagai 

terapi dapat diukur dari sudut proses seseorang yang menghasilkan karya dan impak 

terhadap karya yang telah disiapkan. 

Seterusnya, kajian lampau berkenaan perkembangan sejarah seni catan dunia 

juga memperlihatkan bahawa terdapat unsur terapeutik dalam setiap karya yang 

dihasilkan oleh pelukis (De Botton & Armstrong, 2017). Selain itu, seni berperanan 

positif sebagai medium yang mempunyai kelebihan sebagai rawatan juga telah diiktiraf 

oleh pelukis-pelukis dan pegawai kesihatan (Lankston et al., 2010). Antara pelukis 

terkenal Barat seperti Vincent Van Gogh (1853-1890), Claude Monet (1840-1926), 

Leornardo Da Vinci (1452- 1519), Salvador Dali (1904- 1989), Henry Matisse (1869-

1954) mempunyai luahan rasa yang tersendiri dalam setiap penghasilan karya mereka 

(De Botton & Armstrong, 2017). Luahan rasa oleh pelukis-pelukis ini dapat dilihat 

berdasarkan karya yang dihasilkan dalam kepelbagaian aliran seperti Post-

Impressionism, Impressionism, Realism, Fauvism hingga ke era kontemporari yang 

bermula pada tahun 1970 (Chilvers, Zaczek, Welton, Bugler, & Mack, 2013; Mohd 

Johari, 2008). Luahan rasa dalam menghasilkan karya ini juga dapat dilihat pada 

pengkarya terkenal di Malaysia seperti Jalaini Abu Hassan, Ahmad Zakii Anwar, 

Suzlee Ibrahim, Abdul Latif Maulan, Amron Omar, Awang Damit Ahmad dan Bayu 

Utomo Radjikin. Setiap pelukis mempunyai gaya, simbol dan makna yang tersendiri 

dalam penghasilan karya mereka (Mohd Johari, 2008). Berdasarkan temubual rintis 

yang telah dibuat terhadap pelukis muda catan kontemporari Malaysia iaitu Faizal Suhif 

juga terbukti menunjukkan bahawa seni mampu memberikan beliau satu kelegaan, 

kepuasan serta terapi semasa proses menghasilkan karya dan setelah karyanya siap 

dihasilkan. Namun begitu, tiada penjelasan yang tepat mengenai istilah seni sebagai 

terapi terhadap pelukis-pelukis. Bagi pelukis, penggunaan seni sebagai terapi 

berkemungkinan besar memberi kesan yang sebaliknya kerana seni merupakan cara 

bagi pelukis meluahkan emosi dan ekspresi mereka terhadap karya yang dihasilkan 

(Fleshman & Fryrear, 1981, hlm. 6). Dari sini timbul persoalan, adakah amalan seni 

sebagai terapi hanya wujud secara semulajadi ketika proses seseorang pelukis 

menghasilkan karya dan bagaimana pula impaknya terhadap karya yang telah 

dihasilkan? Selain itu, bagaimana pula kepentingan seni sebagai terapi terhadap amalan 

pelukis catan kontemporari Malaysia? 

Proses pembangunan seni visual di Malaysia memperlihatkan perkembangan 

proses penghasilan, peniruan, pengalaman pelukis di luar negara, refleksi terhadap isu 

politik, ekonomi, sosial dan eksperimentasi kepelbagaian imej dari sudut formalistik 

serta makna. Kajian terhadap proses penghasilan karya dari pelukis perlu dilihat sebagai 

satu bentuk terapi bukan sahaja dari diri mereka sendiri, tetapi juga bagaimana proses 

ini boleh dimanfaatkan kepada khalayak. Adalah menjadi satu faktor yang penting 

amalan yang telah lama dijalankan di barat ini disesuaikan dengan sistem nilai 

masyarakat tempatan melalui kepentingan, faedah penghasilan dan penghayatan seni 

visual. Kajian literatur yang dibuat juga menunjukkan bahawa seni visual mampu 

mewujudkan elemen terapeutik semulajadi yang dapat mengurangkan tekanan emosi 

pada individu semasa proses penghasilan karya (Kramer, 1958) dan karya yang 

dihasilkan dalam kepelbagaian bentuk aliran juga dapat mewujudkan kesan terapuetik 

terhadap individu yang menghayatinya (De Botton & Armstrong, 2017). Namun begitu, 

setiap pelukis mempunyai aspek formalistik yang berbeza dalam penghasilkan karya 

yang dilihat sebagai satu bentuk terapi yang perlu dikaji. 

1.4 Tujuan Kajian 

Secara umumnya, tujuan kajian ini adalah untuk menganalisis dan menilai kesan seni 

sebagai terapi (art as therapy) terhadap pelukis melalui karya yang dihasilkan. Kajian 

ini mengandungi dua fasa utama iaitu fasa satu untuk menganalisis kesan seni sebagai 

terapi terhadap pelukis merangkumi proses melalui karya yang dihasilkan seperti 

contoh pada Rajah 1.5. Fasa satu kajian ini akan melibatkan sepuluh orang pelukis yang 

telah dipilih berdasarkan kajian literatur yang telah dibuat dari segi latar belakang 

pelukis, pengalaman berkarya dan gaya yang dihasilkan dalam karya.      

Fasa kedua dalam kajian ini pula akan menganalisis emosi dari sudut terapi 

pelukis berdasarkan proses penghasilan karya merangkumi karya yang telah siap 

dihasilkan seperti contoh pada Rajah 1.6. Dari sudut pengukuran emosi, hanya aspek 

terapi yang dikaji berdasarkan kepada kerangka teori yang dibuat.  

 
Rajah 1.5. Seorang Pelukis Terkenal Catan Kontemporari Malaysia Aliran Abstrak 
Ekspresionisme iaitu Yusof Ghani Sedang Menghasilkan Karya. Sumber: 
SelangorKini. 

Rajah 1.6. Karya Bertajuk “Siri 2.90” yang Telah Siap Dihasilkan Oleh Pelukis 
Yusof Ghani Pada Tahun 1990 Menggunakan Medium Campuran Atas Kanvas 
Berukuran 88 x 145cm. Sumber: Mutual Art (1990).  

1.5 Objektif Kajian 

1) Meneroka proses penghasilan seni sebagai terapi terhadap pelukis-

pelukis seni catan kontemporari Malaysia. 

2) Menganalisis impak seni sebagai terapi yang diamalkan oleh pelukis-

pelukis catan kontemporari Malaysia. 

3) Menyatakan kepentingan amalan seni sebagai terapi terhadap pelukis-

pelukis catan kontemporari Malaysia. 

1.6 Persoalan Kajian 

1) Apakah proses penghasilan seni sebagai terapi terhadap pelukis-pelukis 

seni catan kontemporari Malaysia? 

2) Bagaimanakah seni menjadi terapi kepada pelukis-pelukis catan 

kontemporari Malaysia? 

3) Mengapakah seni menjadi amalan sebagai terapi terhadap pelukis-

pelukis catan kontemporari Malaysia? 

1.7 Definisi Operasional 

Takrifan definisi operasional adalah bertujuan bagi menghuraikan maksud bagi setiap 

daripada operasional yang diketengahkan untuk memberi kefahaman yang jelas tentang 

istilah-istilah penting yang digunakan dalam kajian secara tepat. 

1.7.1 Seni 

Seni amat berkait rapat dengan rangsangan pemikiran, emosi, kepercayaan dan idea 

individu melalui pancaindera (Farokhi, 2011). Luahan rasa atau ungkapan yang terhasil 

berdasarkan kemahiran kreatif berbentuk imaginasi ini secara tidak langsung 

menunjukkan nilai keunggulan serta kekuatan emosi bagi seorang pengkarya (Cavazos, 

2012; Farokhi, 2011; Mohd Johari, 2008). Karya seni dihasilkan dalam pelbagai bentuk 

seperti lukisan, arca, fotografi, filem, muzik, sastera dan catan (Farokhi, 2011; Mohd 

Johari, 2008). Dalam konteks kajian ini, penghasilan karya seni catan merupakan 

tumpuan utama bagi meneroka perkembangan proses seni sebagai terapi terhadap 

pelukis-pelukis catan kontemporari Malaysia.  

1.7.2 Terapi 

Elemen terapi dapat dilihat melalui proses kreatif seni yang menterjemahkan pemikiran 

dan perasaan sebagai medium untuk berkomunikasi (Bowdler, 1998; Farokhi, 2011; 

Gussak, 2007; Malchiodi, 2003; Rubin, 2001; Uwajeh & Iyendo Jr., 2016). Istilah terapi 

seni yang diamalkan sebagai alat fleksibel yang dapat membantu individu dari aspek 

rawatan, membina makna kehidupan, mencapai wawasan, bantuan emosi, 

menyelesaikan masalah dan meningkatkan kesejahteraan hidup terbukti berkesan 

terhadap semua golongan serta peringkat usia (Akila & Nandagopal, 2015; Malchiodi, 

2003; Nguyen, 2015; Pratt, 2003). Istilah seni sebagai terapi juga merupakan tumpuan 

utama dalam kajian ini berdasarkan impak atau kesan yang mewujudkan unsur 

terapeutik dalam amalan pelukis-pelukis catan kontemporari Malaysia melalui karya-

karya yang dihasilkan.  

1.7.3 Seni Sebagai Terapi (Art As Therapy) 

Seni sebagai terapi (Art as therapy) merupakan elemen terapeutik semulajadi yang 

berlaku bagi merawat emosi dan mencapai ketenangan tanpa melibatkan bantuan 

daripada individu lain (Junge & Asawa, 1994; Nguyen, 2015; Wadeson, 2010).  Pakar 

terapi terdahulu seperti Jung (1875-1961) dan Kramer (1916-2014) juga menyatakan 

tentang seni sebagai terapi yang mampu mewujudkan kepuasan diri dan kenikmatan 

terapeutik secara semulajadi. Kajian ini akan menjelaskan tentang kepentingan istilah 

seni sebagai terapi terhadap amalan pelukis-pelukis catan kontemporari Malaysia yang 

dikaji melalui metodologi yang dilaksanakan.  

1.7.4 Pelukis Catan Kontemporari Malaysia 

Pelukis mempunyai pendekatannya tersendiri dalam melontarkan luahan rasa masing-

masing dan pengamalan seni sebagai terapi berkemungkinan besar memberi kesan yang 

sebaliknya terhadap diri mereka kerana seni merupakan cara bagi pelukis meluahkan 

emosi dan ekspresi terhadap karya yang dihasilkan (Fleshman & Fryrear, 1981, hlm. 6; 

Mohd Johari, 2008). Pelukis-pelukis di negara Barat turut menyatakan bahawa seni 

merupakan elemen positif dalam penjagaan kesihatan yang berperanan sebagai medium 

rawatan (Lankston et al., 2010). Dalam konteks kajian ini, pelukis-pelukis yang dikaji 

mempunyai demografi yang berbeza dan bersifat kepelbagaian dari sudut aliran seperti 

Post-Impressionism, Impressionism, Realism, Fauvism, Abstrak Ekspresionisme, Pop 

Art, Surealism hingga ke era kontemporari yang bermula pada tahun 1970 (Chilvers et 

al., 2013; Mohd Johari, 2008). Setiap pelukis juga mempunyai gaya, simbol dan makna 

yang tersendiri dalam penghasilan karya mereka (Mohd Johari, 2008). Unusr-unsur 

yang dinyatakan ini berkait rapat dengan elemen terapeutik yang perlu dikaji secara 

mendalam terhadap penyelidikan ini. 

1.7.5 Karya Seni Catan Kontemporari Malaysia 

Perkembangan dalam menghasilkan karya-karya oleh pelukis dapat dilihat berdasarkan 

pada fasa-fasa yang dilalui sepanjang pengalaman pengkaryaan mereka (Mohd Johari, 

2008). Penerokaan tema baharu yang merangkumi gaya dan teknik dalam penghasilan 

karya-karya seni oleh pelukis-pelukis berkait rapat dengan kematangan terhadap unsur 

pengkaryaan yang turut dipengaruhi dengan emosi mereka (Mohd Johari, 2008). 

Konteks terhadap kajian ini turut memfokuskan tentang fasa perkembangan 

penghasilan karya-karya seni dari sudut pengalaman atau karier pelukis-pelukis semasa 

dalam peringkat awal, pertengahan dan terkini. Aspek formal yang meliputi 

perkembangan proses penghasilan karya-karya tersebut juga akan dianalisa bagi 

mengukur tahap, impak dan kepentingan seni sebagai terapi terhadap pelukis-pelukis 

tersebut. 

1.8 Batasan Kajian 

1.8.1 Batasan Responden 

Kajian ini akan dijalankan ke atas 10 orang pengkarya yang berpengalaman dan 

konsisten dalam industri seni catan kontemporari di Malaysia. Kajian ini hanya 

berfokus kepada pelukis catan kontemporari di Malaysia yang dipilih berdasarkan 

kajian literatur yang telah dibuat. Kajian ini juga tidak mengukur kepada jantina, usia, 

bangsa, agama dan aliran seseorang pelukis secara spesifik kerana kajian ini hanya 

memfokuskan tentang proses, impak dan kepentingan seni sebagai terapi (art as 

therapy) terhadap pelukis-pelukis yang dipilih. 

1.8.2 Batasan Karya 

Pemilihan karya pelukis pula tidak dihadkan secara spesifik kerana ia bergantung pada 

penjelasan oleh pelukis itu sendiri berdasarkan soalan temu bual semi berstruktur yang 

dipersoalkan. Walaubagaimana pun, unsur terapi akan dilihat dan dinilai berdasarkan 

pada fasa karya terawal, pertengahan dan terkini yang pernah dihasilkan oleh para 

pelukis bagi mengkaji tentang impak seni sebagai terapi yang wujud terhadap diri 

mereka sepanjang proses dalam menghasilkan karya- karya tersebut. 

1.8.3 Batasan Lokasi 

Kajian ini akan dijalankan dibeberapa buah lokasi seperti studio, galeri dan rumah 

pelukis bergantung kepada keselesaan para pelukis tersebut. 

1.9 Kepentingan Kajian 

Terapi seni dan seni sebagai terapi telah diperkenalkan pada abad ke-20 sebagai 

medium penyembuhan kepada individu yang mengalami masalah emosi dan kajian ini 

telah bermula di negara Barat dan terbukti ianya berkesan berdasarkan kajian yang telah 

dilaksanakan. Namun begitu, kajian seperti ini dilihat kurang dijalankan di Malaysia 

dan masih terdapat kekeliruan mengenai istilah terapi seni dan seni sebagai terapi. 

Sehubungan dengan itu, hasil daripada kajian ini diharapkan dapat memberikan 

gambaran tentang istilah yang dimaksudkan dengan seni sebagai terapi dalam 

perkembangan seni catan Malaysia pada masa kini. Kajian ini akan dapat memberi satu 

pendedahan ilmu baharu dalam bidang seni halus di Malaysia, khususnya hubungkait 

antara pelukis dan elemen terapeutik semulajadi yang terhasil semasa proses 

pengkaryaan. Terapeutik semulajadi ini juga yang turut memberi impak dari segi kualiti 

dan nilai estetika terhadap karya yang dihasilkan oleh pelukis. Ia juga dapat memberi 

refleksi pada pelukis muda agar tidak meniru karya daripada pelukis lain dan lebih peka 

terhadap isu semasa yang dapat mencetuskan idea bersifat akademik dalam 

menghasilkan karya. Adalah diharapkan penemuan dan interpretasi yang dibuat ini juga 

akan dapat merangsang minat di kalangan sarjana, penyelidik dan peminat seni untuk 

bersama-sama meneroka perkembangan terkini seni sebagai terapi. Selain itu, kajian 

ini juga akan memperlihatkan bahawa seni mampu digunakan sebagai salah satu bentuk 

rawatan kepada manusia melalui cara semulajadi atau bantuan dari pakar terapi seni 

dan ahli kaunseling. Justeru, adalah diharapkan juga moga kajian ini mendapat 

perhatian dan persepsi yang positif di kalangan masyarakat khususnya ahli akademik 

terutamanya guru sekolah supaya martabat subjek seni visual dipandang tinggi. Pihak 



18 

 

universiti juga perlu melaksanakan program dan jurusan yang dapat melahirkan 

graduan yang mempunyai kemahiran khusus sebagai pakar terapi seni (art therapist). 

Akhir sekali, kajian ini juga boleh diperkembangkan dalam bidang Seni Halus 

dengan memberi tumpuan kepada karya lain selain catan, contohnya karya seni arca 

dan seni cetak.  

1.10 Rumusan 

Seni sebagai terapi dilihat mempunyai potensi untuk digunakan dalam bidang seni 

halus dan pendidikan seni. Terapi seni di Malaysia sesuai digunakan didalam bidang 

kaunseling kerana ianya perlu melibatkan seseorang yang mempunyai kemahiran 

penerokaan dan kaunseling dalam bidang tersebut. Namun, pakar kaunseling juga perlu 

mempelajari tentang cara penggunaan medium seni agar memudahkan proses terapi 

seni yang dijalankan. Seni sebagai terapi pula merupakan elemen terapeutik yang wujud 

secara semulajadi melalui penghasilan karya seni tanpa berlakunya sesi kaunseling atau 

penerokaan dari pakar terapi seni, manakala terapi seni lebih menekankan kepada 

simbol dan makna yang terdapat dalam penghasilan karya seni yang dilaksanakan 

dengan bantuan dari pakar terapi seni. Namun begitu, berdasarkan kajian literatur yang 

diperolehi, terdapat dua kaedah yang berbeza terhadap penggunaan istilah ini. Terdapat 

pandangan yang mengatakan bahawa elemen terapeutik tersebut dapat dicapai apabila 

seseorang individu itu sedang menghasilkan karya dan proses penghasilan itu yang 

memberi kesan terapi tersebut. Seterusnya, terdapat juga pandangan yang mengatakan 

bahawa karya yang telah siap dihasilkan oleh seseorang individu itu merupakan kesan 

terapi bagi dirinya dan individu lain yang menghayatinya. Justeru, kajian ini akan 

dilaksanakan bagi menganalisis pelukis yang menghasilkan karya dan karya catan yang 

telah mereka hasilkan. Berdasarkan pada panduan kerangka konseptual, kajian ini akan 

dijalankan kepada pelukis-pelukis catan kontemporari di Malaysia yang dipilih 

berdasarkan tinjauan literatur yang dibuat. 

 

 

 

 

 




